
Hoofstuk Een
‘N PRAKTIES-TEOLOGIESE METODOLOGIE

1.1 INLEIDING

In hierdie hoofstuk word die navorsingsprobleem, navorsingsdoel en gebiedsafbakening van

die studie geformuleer.  Tweedens word die verskillende invalshoeke van waaruit die

navorsingsprobleem bestudeer word, bespreek.

1.1.1 Probleemstelling

Die navorsingsonderwerp in hierdie studie is die gebruik van rituele as ‘n terapeutiese

hulpmiddel tydens rouberaad.  Die navorsingsprobleem wat empiries ondersoek word, is die

volgende : “Wat is die houding, mening en kennis van professionele hulpverleners oor die

gebruik van rituele as ‘n terapeutiese hulpmiddel tydens rouberaad?”

1.1.2 Doel van die studie

Die doel van die studie is verkennend van aard.  Die navorser wil empiries ondersoek wat die

houding, mening en kennis van professionele hulpverleners is oor die gebruik van rituele as

‘n terapeuties hulpmiddel tydens rouberaad.   ‘n Navorsingsvermoede of hipotese sal uit die

navorsingsgegewens volg. 

1.1.3 Afbakening van die studieveld

Die studie handel oor die terapeutiese gebruik van rituele tydens rouberaad. Genoemde

gebiedsafbakening het die volgende implikasies vir die studie:

— Die doel van die studie is VERKENNEND van aard.  Dit gaan dus oor die verkryging

van insig en die verwerwing van begrip.

— Die TERAPEUTIESE potensiaal van rituele word beklemtoon en die waarde daarvan

as ‘n intervensie strategie.

— Dit gaan vir die navorser uitsluitlik oor die gebruik van rituele tydens ROUBERAAD, as

gevolg van die dood van ‘n geliefde.

— Empiries word slegs gekonsentreer op die gebruik van rituele deur PROFESSIONELE

HULPVERLENERS.

1.2 ‘N TEOLOGIESE STUDIE

Die woord teologie is ‘n samevoeging van twee Griekse woorde theos wat God en logos wat

woord beteken.  Die begrip teologie verwys daarom na die spreke, woorde of leer oor God.

God kan egter nie tot die objek van menslike studie gemaak word nie.  Teologie kan

hoogstens ‘n studie wees wat mense se woorde en geloof in God bestudeer (Heyns & Pieterse

1990: 4).  “The direct object of empirical theology is not God but rather human experience of

God, our communication with Him and about Him” (Van der Ven 1993: 29-30).  Empiries wil

die teologie dus nie uitsprake oor God maak nie, maar slegs mense se belewenis en ervaring

van God wetenskaplik ondersoek (Firet 1975: 380).  Aangesien die skrywer in hierdie

verhandeling op ‘n wetenskaplike wyse en vanuit ‘n prakties-teologiese perspektief sistematies

besin oor die gebruik van rituele tydens rouberaad, kan hierdie studie as ‘n teologiese studie

beskryf word.

1.3 ‘N PRAKTIES-TEOLOGIESE STUDIE

Teologie word vanuit verskillende studievelde bestudeer (König 1982: 1) en elke studieveld

benader teologie weer as ‘n geheel vanuit ‘n bepaalde perspektief (Heyns & Pieterse 1990:

6-7; Van der Ven 1993: 88). Praktiese teologie is een van hierdie teologiese vakke en in ons

vak word teologie vanuit ‘n kommunikatiewe handelingsistemiese  perspektief benader (par

1.3.1).  Aangesien die terapeutiese gebruik van rituele tydens rouberaad vanuit ‘n prakties-

teologiese vertrekpunt ondersoek word, word die objek, meta-teorie, taak en metodologie van

praktiese teologie kortliks bespreek.

1.3.1 Die objek van studie in praktiese teologie

Burger (1991: 59) noem dat dit tans moontlik is om drie verskillende benaderings in  praktiese

teologie in Suid-Afrika te identifiseer, naamlik ‘n konfessionele of diakoniologiese benadering,

‘n korrelatiewe of handelingswetenskaplike benadering en ‘n kontekstuele benadering.  In die

lig van die plek en taak van praktiese teologie, word gekies vir ‘n handelingswetenskaplike

benadering tot die vak en dan veral soos dit in die jongste jare binne die paradigma van die

kommunikatiewe handelingsteorie van Jürgen Habermas (1982) ontwikkel het (Pieterse 1993:

48).  Praktiese teologie word gevolglik beskryf as ‘n kommunikatiewe teologiese

handelingswetenskap wat sy paradigma (meta-teorie) en metodologie ontleen van die sosiale

wetenskappe (Heitink 1993: 106; Pieterse 1993: 3).

Op meta-teoretiese vlak is daar veral twee teorieë wat as paradigmas geld vir praktiese

teologie, naamlik die kommunikatiewe handelingsteorie en die sisteemteorie (De Jongh van

Arkel 1991b: 62, 73; Heyns & Pieterse 1990: 53).   By ‘n sintese van die insigte van beide

teorieë, kan die praxis of objek van studie in  praktiese teologie beskryf word as

kommunikatiewe handelingsisteme binne en buite die kerk in diens van die evangelie (De

Jongh van Arkel 1987: 3-6; De Jongh van Arkel 1991b: 62; Firet 1980: 22; Heyns & Pieterse

1990: 53).  Met die begrip “handelingsisteem” is dit nou moontlik om ‘n wye verskeidenheid

van sake wat vir die praktiese teologie relevant is, te ondersoek, soos ‘n gesprek,

kerkbywoning, rituele, ‘n preek of die erediens (Firet 1974: 23; Heyns 1987: 132-134; Janson

1982: 340; Wolfaardt 1978: 294).  Genoemde handelingsisteme mag egter nie beperk word

tot slegs kerklike handelinge nie, maar sluit enige handelingsisteem binne en buite die kerk

in (Firet 1986: xi; Jonker 1981: 22-25; Wolfaardt 1978: 282-284). 

1.3.2 ‘n Meta-teorie vir praktiese teologie

In praktiese teologie word met verskillende tipes teorieë gewerk.  Daar word onderskei tussen

meta-teorieë, basisteorieë en praktykteorieë.  ‘n Meta-teorie is ‘n teorie wat die wetenskaplike

vertrekpunte van ‘n bepaalde vakdissipline uitspel.  ‘n Meta-teorie het dus te make met die

paradigma waarbinne ‘n navorser werk en stimuleer inter- en intradissiplinêre samewerking

1 Epistemologie verwys na ‘n bepaalde ‘manier van dink’ en bepaal hoe ons die wêreld
rondom ons ken en verstaan (Moore 1997: 583).  “Epistemology, by definition, attempts
how particular organisms or aggregates of organisms know, think  and decide” (Bateson
1979: 228).

met ander wetenskappe.  ‘n Basisteorie is ‘n vakgerigte teorie wat binne ‘n spesifieke vak

ontwikkel word vir die doeleindes van die vak en lê in lyn met die bepaalde metateorie(ë) van

die vak.  ‘n Praktykteorie in praktiese teologie is ‘n teorie wat die produk is van voortgaande

empiries-georiënteerde navorsing binne die onderskeie handelinge en handelingsvelde van

die vak.  Met die hulp van hierdie praktykteorieë kan die praktikus nou sy of haar praxis ontleed

en verbeter.

Soos reeds aangedui is daar veral twee teorieë in die sosiale wetenskappe wat op meta-

teoretiese vlak as paradigmas geld in die praktiese teologie, naamlik die kommunikatiewe

handelingsteorie en die sisteemteorie.  Op handelings-teoretiese vlak word ‘n keuse gemaak

vir Habermas (1982) se teorie van kommunikatiewe handelinge en op sisteemteoretiese vlak

word gekies vir ‘n ekosistemiese teorie.  Naas die kommunikatiewe handelingsteorie word die

ekosisteemteorie dus ook in hierdie verhandeling op meta-teoretiese vlak aanvaar en bied

sodoende ‘n brug met ander wetenskappe.  Hiermee is die wetenskapsteoretiese benadering

wat in die studie gevolg word uitgespel en is verantwoording gedoen vir die wetenskaplike

rasionaliteit (epistemologiese raamwerk)1 van die ondersoek (De Jongh van Arkel 1987: 3-5,

206; Heitink 1993: 207-211; Heyns & Pieterse 1990: 80; Keeney 1979: 118; Mouton & Marais

1992: 12-16, 23, 196-198; Pieterse 1993: 96, 99).

1.3.3 Die taak van praktiese teologie

Praktiese teologie word omskryf as ‘n scientia praxeos, ‘n (teologiese) wetenskap wat ‘n

(kritiese) teorie vir die praktyk (praxis) nastreef (Heyns 1987: 13). Die praktiese teologie hou

hom dus besig met die teorieë wat in die kerklike en geloofspraxis funksioneer (Heyns &

Pieterse 1990: 21).  Onderliggend aan enige handeling is ‘n eksplisiete (bewuste) of ‘n

implisiete (onbewuste) teorie.  Die taak van praktiese teologie is om hierdie teorieë wat in die

praktyk funksioneer, te identifiseer, krities te beoordeel en indien nodig, te wysig, deur nuwe

teorieë vir die praktyk te ontwikkel.  Die praktiese teoloog is nie self aktief betrokke in die

praktyk nie, maar moet gedurig krities nadink en besin oor die teorieë wat onderliggend is aan

handelinge in die praktyk.  Heyns en Pieterse (1990: 24) verduidelik dit so: “Die praktiese

teologie moet vasstel watter teorieë ten grondslag aan die praktyk lê en nagaan of dit

doeltreffend is.  As dit sou blyk dat hierdie teorieë nie doeltreffend genoeg is nie, is dit die taak

van die praktiese teologie om nuwe teorieë te ontwikkel.”

In aansluiting by die kritiese en dinamiese wisselwerking tussen teorie  en praxis,  kan die

praktiese teologie beskryf word as ‘n teologies kritiese teorie wat eendersyds voortdurend

deur die praxis bevraagteken moet word en andersyds krities oor die praxis moet besin.  Dit

kan die beste uitgedruk word as ‘n bipolêre spanningsverhouding waarin die teorie en die

praxis albei ewe ernstig geneem word.  Sodoende kan die bestaande teorie bevestig of

gewysig word en die huidige praxis  bestendig of verander word (Pieterse 1993: 173).  “Met

hierdie taak, naamlik die beskrywing, verkenning en verklaring van die verhouding tussen

teorie en praxis, hou die praktiese teologie hom hoofsaaklik vandag besig” (Heyns & Pieterse

1990: 67; vgl Symington & Wolfaardt 1983: 107).

1.3.4 Die metodologie van praktiese teologie

Teorie-kritiek en teorie-ontwikkeling kan nie plaasvind sonder die gebruik van relevante

wetenskaplike ondersoekmetodes nie (Heyns & Pieterse 1990: 21).  In die lig van die

handelingswetenskaplike benadering, studieveld en taak van  praktiese teologie, is die

empiriese benadering die geskikste navorsingsmetode om hierdie taak te verrig (Dreyer

1991: 234-236).  In hierdie verhandeling word ook aangesluit by die model van Zerfass, wat

vanuit ‘n hermeneutiese oriëntasie, empiriese ondersoeke struktureer rondom die belangrike

interaksie tussen teorie en praxis (Pieterse 1993: 175-176).   Die waarde van ‘n empiriese

metodologie vir ons vak is drieledig. Eerstens help dit ons om verskynsels  akkuraat te

definieer.  Tweedens het dit ‘n verkennende, beskrywende en verklarende waarde vir ons vak.

Derdens help dit ons om ons teorieë nouer op die praxis te betrek (Heyns & Pieterse 1990:

73-74).

1.3.5 Samevatting

Die inhoud van hierdie hoofstuk kan tot dusver soos volg saamgevat word:

— Praktiese teologie is ‘n wetenskap.

— Praktiese teologie is ‘n teologiese wetenskap.

— Praktiese teologie is ‘n teologiese handelingswetenskap.

— Praktiese teologie is ‘n kommunikatiewe teologiese handelingswetenskap.

— Naas die kommunikatiewe handelingsteorie van Jürgen Habermas (1982) word die

ekosisteemteorie ook in hierdie studie op meta-teoretiese vlak aanvaar.  In hierdie

verhandeling word dus gebruik gemaak van ‘n binokulêre meta-teorie.

— Die objek of voorwerp van studie (praxis) in praktiese teologie is kommunikatiewe

handelingsisteme binne en buite die kerk in diens van die evangelie.

— Die taak van praktiese teologie is om die teorieë wat eksplisiet en implisiet in die

praktyk funksioneer, te identifiseer, krities te beoordeel en indien nodig, te wysig, deur

nuwe teorieë vir die praktyk te ontwikkel.  Genoemde aktiwiteit vind plaas binne ‘n

bipolêre spanningsverhouding waar kritiese teorie (ideaal) en kritiese praxis

(werklikheid) onlosmakend aan mekaar verbind is.

— Vanweë die handelingswetenskaplike paradigma, studieveld en taak van praktiese

teologie, word gekies vir ‘n empiriese navorsingsmetode wat vanuit ‘n hermeneutiese

raamwerk bedryf word.

— In die lig van die voorafgaande word Praktiese teologie in hierdie verhandeling beskryf

as die empiries-georiënteerde teologiese teorie wat kommunikatiewe

handelingsisteme binne en buite die kerk (koninkryk van God) in diens van die

evangelie en vanuit ‘n hermeneutiese perspektief, krities-analities bestudeer - binne die

spanningsveld van kritiese teorie (ideaal) en kritiese praxis (werklikheid) - met die doel

om die bestaande praktyk te verbeter (vgl Firet 1980: 16; Firet 1987: 260; Heitink 1993:

18; Pieterse 1993: 48).

2 Die byvoeglike naamwoord “pastoraal” in die benaming “pastorale werk”, dui in hierdie
verhandeling op die herderlike gesindheid en verantwoordelikheid van alle gelowiges
(Campbell 1981: 33).  “Pastoraal” impliseer verder dat dit ‘n vorm van hulp is wat
essensieel uitgaan en terugkeer na die ekklesia.

3 Dit blyk dus dat elke vlak sy eie kennisinsette en keuringsnorme het.  Nie elke gelowige
kan (en behoort) op vlakke C en D te werk nie. Terselfdertyd moet gesê word dat geen
werk op hierdie vlakke gedoen kan word, indien dit nie voortbou op die pogings wat reeds
op vlakke A en B gemaak is nie (De Jongh van Arkel 2000: 14).

1.4 ‘N STUDIE OOR CHRISTELIKE SORG OF PASTORALE WERK

Omdat praktiese teologie ‘n handelingswetenskap is, word in ons vak van handelinge en

handelingsvelde gepraat.  ‘n Handeling is die daad, die gebeure self.  Die vyf handelinge

waaraan in die besonder aandag gegee word, is prediking (kommunikasie), onderrig, sorg

(pastorale werk), viering (“celebration”) en diens.  ‘n Handelingsveld is die plek waar en die

ruimte  waarbinne gekommunikeer, onderrig, versorg, gevier en diens gelewer word (Heyns

1987: 14, 18-23; Heyns & Pieterse 1990: 14, 19-20).  In hierdie studie val die fokus op die

handeling Christelike sorg of pastorale werk en die ruimte waarbinne versorg word, is die

pastorale rougesprek, met spesiale verwysing na die gebruik van rituele deur professionele

rouberaders tydens hierdie gesprek.  

Die benaming “pastorale werk” word in hierdie studie as ‘n inklusiewe begrip gebruik en

verwys na vier vorms of velde van hulpverlening, naamlik onderlinge sorg, pastorale sorg,

pastorale beraad en pastorale terapie (De Jongh van Arkel 2000: 1) 2.  Die grafiese

voorstelling (Figuur 1) op bladsy agt is oorgeneem uit De Jongh van Arkel (2000: 14), waar A

(onderlinge sorg), B (pastorale sorg), C (pastorale beraad) en D (pastorale terapie) ‘n

aanduiding is van die totale veld van pastorale werk.  Deur gebruik te maak van hierdie

onderskeidings kan ons duideliker uitspel wat deel is van alle pastoraat en wat meer

betrekking het op ‘n besondere vlak van pastoraat.  Hoewel daar basiese beginsels is wat vir

die hele gebied van pastorale werk geld, vertoon elke vlak verskillende nuanses en mag selfs

verskillende doelwitte en metodes van sorg hê. Gedeelte E gee uitdrukking aan die

meerwordende kennis en vaardigheid wat vereis word namate daar in die rigting van

pastorale beraad en pastorale terapie beweeg word en gedeelte F gee uitdrukking aan die

keuringsvereistes wat al hoe moeiliker word, sodat daar uiteindelik ‘n kleiner groep gelowiges

is wat vir pastorale beraad en pastorale terapie gekeur word 3.  Die gebied bokant die XY-lyn

4 Die verloop hoef natuurlik nie altyd van sorg in die rigting van beraad of terapie  te wees
nie.  In die praktyk is dit egter meestal ‘n sorg-beraad-sorg verloop (De Jongh van Arkel
1988: 11; De Jongh van Arkel 2000: 18).

dui die totale veld van gespesialiseerde hulpverleningsaksies aan, byvoorbeeld psigiatrie,

sielkunde, maatskaplike werk en pastorale beraad/pastorale terapie.

 Figuur 1 : Die vier vlakke van pastorale werk

De Jongh van Arkel (1987: 9) waarsku dat die onderskeiding tussen verskillende vlakke van

pastorale werk nie ‘n ingeboude hierargie veronderstel, waar een vorm van hulp beter of meer

waardevol as ‘n ander is nie.  Dit is bloot ‘n funksionele onderskeiding om die eie aard van

elkeen aan te toon.   Al benodig pastorale beraad en pastorale terapie besondere  kennis en

vaardigheid, is dit nie beter of verhewe bo onderlinge sorg en pastorale sorg nie.  Die vier

gestaltes is dus altyd onderling afhanklik en onlosmakend verbonde aan mekaar.  ‘n

Onderlinge sorgsituasie kan byvoorbeeld geleidelik in pastorale sorg en pastorale beraad of

terapie oorgaan en later weer andersom 4.  Die verskillende vorms van pastorale werk word

vervolgens in meer detail bespreek:

5 Die woord “onderling” impliseer wederkerigheid.  Christene moet dus leer om sorg te gee
én te ontvang (De Jongh van Arkel 1992b: 97-99).  Volgens Campbell (1985: 11-12) is die
doel van pastorale werk om mense te help om liefde te ken as iets wat gegee én ontvang
word.

6 Clinebell (1975: 3-4) meen dat ons drie maal meer tyd aan pastorale sorg (voorkoming),
as aan pastorale beraad (genesing) behoort te spandeer. 

Onderlinge sorg is die mees basiese en waarskynlik die belangrikste vorm van pastorale

werk en bestaan uit die spontane sorgende handelinge van gelowiges onderling 5 teenoor

mekaar.  Dit gee uitdrukking aan ons verantwoordelikheid en roeping om “Christus vir mekaar

en vir ander” te wees (Matt 25: 31-46) en om mekaar se laste te dra (Rm 15:1; Gal 6:2).  Dit

blyk dus dat die primêre funksie van onderlinge sorg ondersteuning of bystand (“sustaining”)

is (De Jongh van Arkel 2000: 15). 

Pastorale sorg is die tweede vlak van pastorale werk en fokus op die opbou en versorging

van die gemeente  “It works toward ‘building up’ people in the congregation primarily through

a dialogical caring action.  It contributes to building ethically, spiritually and psychologically

mature congregations where healing, caring and transformation happens...  It is not problem

centred but solution focussed, growth oriented...  Its primary focus is to care for all God’s

people through the ups and downs of everyday life, and to create caring environments in which

all people can grow and develop to their fullest potential” (De Jongh van Arkel 2000: 15).

Teenoor onderlinge sorg wat redelik spontaan plaasvind, is pastorale sorg dus ‘n meer formeel

georganiseerde vorm van sorg wat berekend en doelgerig plaasvind.

Die sorgende aksie in pastorale sorg sluit handelinge soos huisbesoek, krisisintervensie,

huweliksvoorligting (voorhuwelikse pastorale sorg en huweliksverryking), groepspastoraat en

siekebesoek in.  Pastorale sorg word uitgevoer deur die besondere ampte (leraars, diakens

en ouderlinge), pastorale medewerkers en gelowige vrywilligers wat spesifiek vir hierdie taak

opgelei word .  Hierdie vlak van pastorale werk vereis gevolglik ‘n mate van keuring en

kundigheid.   Hoewel pastorale sorg die pastorale werksterrein is waaraan die herder die

meeste van sy of haar tyd behoort te bestee, is die klem dikwels te veel op die meer

“aanskoulike” pastorale beraad en pastorale terapie geplaas 6.  Dit blyk dat ons hier met die

stiefkind van pastorale werk te doen het en daar bestaan tans ‘n dringende behoefte aan die

7 Indien pastorale beraad enige bydrae op die gebied van professionele hulpverlening wil
maak, sal dit hom deeglik van sy eie perspektief en unieke identiteit moet vergewis.
Aspekte wat die eie aard (proprium) van pastorale beraad  kenmerk, is die volgende:  die
Bybelse perspektief; die persoon wat die sorg verrig; God as die derde persoon in die
verhouding; die konteks van die sorg; die evangeliese karakter; die openbarings- karakter;
die sakramentele karakter en  gemeentegebondenheid (De Jongh van Arkel 1993: 257-
277).

8 Vir ‘n bruikbare indeling van die omvang en verskeidenheid van probleme wat in pastorale
beraad aangespreek word, word die leser verwys na die  diagram van Heitink (1984: 193-
236). 

9 Op hierdie vlak van pastorale werk is uitgebreide kennis van teologie en die
gedragswetenskappe, asook die integrasie daarvan op teoretiese en  operasionele vlak,
’n vereiste.  Pastorale modelle wat geskik is vir ‘n gemeentelike konteks word gewoonlik
gebruik, soos die waarna Janson (1984: 140-286) verwys in sy leesbundel. Vir ‘n
bespreking van diagnostiese pastorale modelle, kan De Jongh van Arkel (1987: 88-144)
se opsomming geraadpleeg word.

ontwikkeling van meer pastorale-sorg-teorieë.

Pastorale beraad lê op die derde vlak van pastorale werk en is op gelyke vlak met ander

professionele helpende professies, soos byvoorbeeld psigiatrie, sielkunde en maatskaplike

werk.  Dit beskik egter oor ‘n eie en unieke karakter 7.  In hierdie vorm van sorg val die klem

op die werk van die pastor en professionele gelowige wat as versorgers oor ‘n eie

deskundigheid beskik.  In teenstelling met die ander twee vorme van pastorale werk, is

pastorale beraad spesifiek afgestem op die hantering van probleme 8.  Dit is gevolglik ‘n meer

intensiewe of gespesialiseerde vorm van hulp, wat uitgebreide kennis en vaardigheid van die

versorger vereis 9 en bestaan gewoonlik uit meer as een gesprek (Heitink 1984: 77).  Kortom:

dit is ‘n sorgende aksie aan individue, egpare, gesinne en groepe wat worstel met

gekompliseerde geloofs- en lewensvrae (Egan 1990: 5-6; Heitink 1984: 190).

‘n Kenmerk van pastorale beraad is dat ‘n implisiete “kontrak” tussen die gespreksgenoot en

die hulpverlener tot stand kom.  Aangesien hierdie kontrak sake rakende die plek, tyd, duur,

frekwensie, verwagtinge en beperkinge van beraad verwoord, is dit soms nodig dat dit

eksplisiet uitgespel moet word (Egan 1990: 81-82).  Die kontrak moet egter nie te rigied wees

nie en moet hersien kan word, maar moet tog struktuur aan die verhouding gee (De Jongh van

Arkel 1993: 76, 178; De Jongh van Arkel 2000: 15-16).  Die neiging van sommige pastorale

beraders om hulle van die plaaslike gemeente los te maak, moet ten sterkste ontmoedig word.

In internasionale kringe word hierdie aangeleentheid reeds vir etlike jare hewig gedebateer.

10 Volgens Clinebell (1984: 373) is dit ook die taak van pastorale terapie (hy verkies die
benaming pastorale psigoterapie) om fundamentele veranderinge in die kliënt se
persoonlikheid teweeg te bring, deur die ontbloting en werk met verborge gevoelens,
intrapsigiese konflikte en verdronge herinneringe van die persoon se vroeë lewe. 

11 Verskillende woorde word in die Bybel gebruik om dit wat in pastorale werk gebeur, te
beskryf (Bolkenstein 1964: 52 ev; Firet 1988: 102-109).  Een van die bekendste woorde
in die Nuwe Testament is “paraklese” en word deur die Nederlandse praktiese teoloog,
Jaap Firet (1988: 18), beskou as die sentrale modus van pastorale werk.  Paraklese is
afkomstig van die Griekse werkwoord parakalein - daar is ‘n geroep (kalein) van die
versorger na die versorgde (para) - en die selfstandige naamwoord paraklesis en word in
die Nuwe Testament met verskillende woorde vertaal, byvoorbeeld versoek (2 Kor 8:4),
vermaan (Hebr 12:5) en vertroos (2 Kor 1:4)  (Firet 1988: 92-94).  Die vier historiese
funksies van pastorale werk, naamlik genesing (heling), bystand, begeleiding en
versoening (Clebsch & Jaekle 1983: 32) toon ook ooreenkomste met die paraklese-begrip.

In Suid-Afrika is die neiging tot “losmaking” egter nog ‘n redelik resente verskynsel (De Jongh

van Arkel 1988: 8).  In Amerika het Wayne Oates (1962: 31) homself uitermate sterk oor

hierdie saak uitgespreek : “The private practice of pastoral counseling apart from the life of the

church is a violation of the basic character of the ministry, if not an actual violation of

professional ethics.”

Pastorale terapie lê op die vierde vlak van pastorale werk en maak gebruik van langtermyn,

rekonstruktiewe terapeutiese metodes om diep en kroniese probleme te genees (Clinebell

1984: 26) 10.  Aangesien die onderskeid tussen pastorale beraad en pastorale terapie meer

akademies as prakties is (De Jongh van Arkel 2000: 16), kan die klassieke onderskeid van

diepte (depth) en lengte (duration) as norm gebruik word om tussen hierdie twee vlakke van

sorg te onderskei.   Soos met pastorale beraad, behoort die pastorale terapeut ook ‘n formele

kantoor in die kerk te hê.  Pastorale terapie mag daarom nie in isolasie en in die vorm van ‘n

privaat praktyk (christelike terapie) beoefen word nie.  “Like the other forms of pastoral work,

pastoral therapy is also a form of ministry and cannot be ‘privatised’ without any accountability

to the congregational or wider ecclesial endorsing.  It is not necessary that the pastoral

therapist must be ordained or consecrated but the official relationship with a community of faith

is not negotiable” (De Jongh van Arkel 2000: 17).

In die lig van die voorafgaande word Christelike sorg of pastorale werk in hierdie

verhandeling beskryf as die gespreksmatige sorgende (parakletiese) 11 handelinge van enige

gelowige in diens van die evangelie.  Hierdie sorg vind plaas in afhanklikheid van (die) Heilige

Gees (Parakletos) en in verbondenheid met die gemeente van Christus, met die doel om alle

mense tot geestelike volwassenheid in Christus te begelei (vgl De Jongh van Arkel 1991c:

115; De Jongh van Arkel 1993: 69, 162; Heitink 1984: 15-80; Pattison 1993: 13-18; Van der

Spuy 1993: 338).

1.5 ROU- OF TREURBERAAD

Die vierde en laaste invalshoek van waaruit die navorsingsprobleem in hierdie verhandeling

bestudeer word, is rou- of treurberaad.  Rou- of treurberaad is ‘n gespesialiseerde vorm van

pastorale werk en word saam met krisisberaad as twee van die algemeenste vorme van

pastorale beraad en pastorale terapie beskou, afhangend van die lengte en die diepte van die

sorg wat benodig word (De Jongh van Arkel 1986: 29).  Sonder om die belang van onderlinge

sorg en pastorale sorg gering te skat, sal daar in hierdie verhandeling daarom hoofsaaklik op

pastorale beraad en pastorale terapie gefokus word.  Die professionalisering van rouberaad

het ‘n verskeidenheid van hulpverleningsprofessies op die voorpunt van treurberaad geplaas.

Mediese dokters, psigiaters, kerkleiers, sielkundiges, maatskaplike werkers,

arbeidsterapeute, begrafnisondernemers en opvoedkundiges is almal op die een of ander

manier betrokke by die terapeutiese versorging van die bedroefde (Cobb & Lindemann 1979:

45-47; De Klerk 1968: 19, 22-24; Parkes 1996: 161, 180, 184, 187-193).

Rouberaad is daarom nie die voorreg van net een professie nie.  Verskillende deeldissiplines

is daarby betrokke.  In die empiriese gedeelte van hierdie studie (hoofstuk ses) word daar

gevolglik met vier verskillende beroepsgroepe of navorsingsgemeenskappe onderhoude

gevoer, sodat ‘n verteenwoordigende mening oor die gebruik van rituele tydens rouberaad

gevorm kan word.  Hoewel daar heelwat oorvleueling en ooreenkomste is, is daar ook

verskille, aangesien elke dissipline rouberaad vanuit ‘n eie perspektief en intensie benader.

Die pastorale rouberader is byvoorbeeld ‘n gelowige persoon of ‘n teoloog wat geaffilieer is

aan ‘n Christelike gemeente en benader rouberaad vanuit ‘n Bybelse en ‘n evangeliese

invalshoek.

Onder die handeling “rou- of treurberaad” kom ‘n verskeidenheid van verliese ter sprake.  Baie

ander dinge behalwe die dood veroorsaak dat mense rou: ‘n amputasie; verlies van objekte;

die bedreiging van ‘n mens se gesondheid, selfbeeld of reputasie; verbreekte verhoudings

(egskeiding of die verlies van ‘n vriendskap); werksverlies; onvrugbaarheid - kortom, die

afstand doen van enigiets of enigiemand wat persoonlike waarde het.  Al bogenoemde vorme

van verliese sal egter nie hier bespreek word nie.  In hierdie verhandeling sal die begrip “rou”

of “treur” hoofsaaklik verwys na die dood van ‘n geliefde, behalwe waar anders aangedui word.

Hierdie hoofstuk word afgesluit met die volgende definisie van rouberaad: Christelike rou-

of treurberaad word in hierdie verhandeling beskryf as ‘n helpende-paraklese-verhouding

waarin ‘n gelowige versorger in verbondenheid aan die gemeente van Christus en vanuit ‘n

Bybels-evangeliese vertrekpunt, deur middel van teologiese en psigologiese insigte, die

bedroefde help (parakalein) om - die realiteit van die verlies te aanvaar; die pyn van die smart

te ervaar; aan te pas in ‘n omgewing waarin die oorledene afwesig is en die oorledene

emosioneel (in die bedroefde se gemoed) te hervestig en aan te beweeg met die lewe - onder

die dinamiese krag van (die) Heilige Gees (Parakletos) wat groei na Christus fasiliteer en tot

stand bring (vgl De Jongh van Arkel 2000: 16-17; De Klerk 1978: 241; Heitink 1984: 75; Louw

1993: 25; Pattison 1993: 16; Van der Spuy 1993: 338, 342; Worden 1991: 10-18, 34-35).


